                              Югары Табын Гастеллосы

   Фәрдетдин Сәхәбетдинов Татарстанның Мөслим районы Югары Табын авылында 1919 нчы елның 29 нчы октябрендә Сәхәбетдин абый белән Таҗылбанат апа гаиләсендә беренче бала булып дөньяга килә.
  Ул туган авылы мәктәбендә өч ел гына укырга өлгерә. 1929 нчы елда аларның эшчән гаиләсен, ике сыер, ат, берничә сарык асра-ганнары өчен, “кулак токымы” дигән мөһер сугып, Югары Табын авылыннан читкә сөрәләр. Сәхәбетдин абый белән Таҗылбанат апа, бик күп авырлыклар күреп, өч бала белән Ижау шәһәренә килеп, җимерек баракка урнашалар. 

   Фәрдетдин Ижаудагы 5 нче урта мәктәптә укуын дәвам итә. Бала-чактагы очучы булу хыялы үсә төшкәч тә үзгәрми. Ул шәһәрдәге аэроклубка йөри башлый һәм үзенә киләчәктә курку белмәс, батыр очучы булу максаты куя.

   1940 елның 18 сентябрендә, Фәрдетдинне кызыл Армия сафла-рына, хәрби хезмәткә чакыралар. Ижевск аэроклубында тиешле әзерлек үт-кән, яхшы чыныгу алган яшь егетне, Сарытау өлкәсен-дәге Балашев шәһәренә, хәрби очучылар әзерли торган махсус уку йортына җибәрәләр. 
   1943 елның 1 нче гыйнварыннан Фәрдетдин мөстәкыйль очышлар ясый башлый. Тәвәкәллеге, һавада оста хәрәкәт итүе, ярдәмчел булуы белән командирларының, хезмәттәшләренең тирән хөр-мәтен, олы ышанычын казана очучы егет. Волхов фронтында 14 нче 
Һава армиясе оештырылгач, кече лейте-нант  Ф. Сәхәбетдиновны 281 нче штурм авиадивизиясе карамагына җибәрәләр. Шул диви-зия составына керүче 703 нче авиаполк соста-вында ул, куәтле “Ил -2” штурмовигы белән, дошман аэродромнарын-дагы хәрби оч-кычларны, радиолокация станцияләрен, зенит батареяларын, танкларны, хәрби ныгытмаларны, фашистларның җанлы көч-ләрен тар-мар итүдә турыдан –туры катнаша. Һәм үз частенда хезмәт итүчеләр арасында беренчеләрдән буларак, Һава армиясе командующие – Советлар Союзы Герое, аиация генерал-лейтнан-ты И.Журавлевның шәхси рәхмәтенә, истәлекле бүләгенә лаек була. 

   ...Волхов фронты карамагындагы 14 нче Һава армиясенең 281 нче штуром авиодивизиясе составына керүче 703 нче штурм авиапол-кы очучысы кече лейтенант Фәрдетдин Сәхәбетдинов һәм укчы-сержант Егор Кретовка, броняланган һәм көчле коралланган “Ил -2” штурмо-вигы ярдәмендә 1943 нче елның 27 нче мартында  Ленинград өлкәсенең Карбусель авылы – Малукса бистәсе арасын-да дошман төзегән хәрби ныгытмаларны, җанлы көчләрен, техникасын утка тотарга фәрман бирелә. 1750 ат көчле һәм сәгатенә 420 км тизлек белән очучы җитез штурмовик, 22 мм лы ике пушкадан фашистларга берөзлексез ут ачып, алар өстенә 100 әр килограммлы бомбалар ташлый. “Тагын бер әйлә-неш ясыйбыз!” – дигәндә генә, Фәрдетдиннәр очкычы дошман зенит-
каларының утлы боҗрасы уртасында кала. Нәтиҗәдә, очкычка снаряд тия һәм ул яна башлый. Фәрдетдин сугышчан дусты Егорга парашют-тан сикерергә боерса да, яралы укчы-сержант үзенең яраткан коман-дирын очкычта ялгыз калдырырга теләми. Шуннан соң Фәрдетдин дә ныклы карарга килеп, атаклы очучы Николай Гостелло үрнәгендә, дөрләп янучы очкычны фашистларның хәрби техникасы өстенә юнәлтә. Фашистларның ныгытмалары өстенә җитәрәк алар тагын ике бомба ташларга өлгерәләр. Куәтле һава дулкыны ике дус утырган очкычны күккә чөя һәм бераздан Малукса бистәсе читендәге сазлыкка илтеп чумдыра.
   59 ел вакыт үткәннән соң гына, “Ил - 2” штурмовигы үзенең биредә барлыгын сиздерә. Моны Белое күленә балыкка йөрүчеләр күреп алалар һәм сәер табылдык турында тиешле урыннарга хәбәр итәләр. 2002 елның 22 нче июнендә - дәһшәтле сугыш башлануга нәкъ 61 ел тулган көнне – хәрби очкычны сазлыктан чыгару эшләре баш-лана. 

   Очкычның кабинасы артык зур зыян күрми, шуңа күрә очучы  һәм аның ярдәмчесенең гәүдәләре чагыштырмача яхшы сакланган. Кесә-ләрендәге таныклыклар аша алар турында шактый күп мәгьлүматлар алына. Шул таныклыклар ярдәмендә аларның туганнары кайдан икәнлекләре ачыклана. Ниһаять,  2002 нче елның 15 нче октябрендә авылдашыбыз Ф. Сәхәбетдиновны Ижау шәһәренең татар зиратына күмәләр. 
